
Die hergroepering van die Batlokwa ba 
Mokotleng na 1853 en die lotgevalle 
van die Tlokwa van 'Mota tot 1931 

J.D. Kriel 

Consequent to the defeat of Sekonyela by Moshopshoe I, the 
Batlokwa ba Mokotleng disintegrated into several groups. One 
of these groups under the leadership of 'Mota, the brother of 
Sekonyela, migrated through Lesotho and Natal to the district 
of Harrismith. In this article the attention is focussed on the 
almost twenty years in which these people moved from one 
temporary settlement to the other in the district of Harrismith 
and the adjoining regions of Natal. Reference is made to the 
disintegration and reorganization of these Tlokwa into separate 
tribal groups and the influx of other groups into the district of 
Harrismith. In conclusion, attention is drawn to the ultimate 
settlement of the Tlokwa in Witsieshoek (Qwaqwa) in 1875, 
their continuous border disputes with the Kwena of Paulus 
Mopeli and the gradual establishment and cognizance of an 
autonomous Tlokwa tribe and Tlokwa chieftaincy in Qwaqwa. 

Hierdie artikel is die resultaat van navorsing wat met die finan· 
sieie steun van die RGN uitgevoer is ter voltooiing van die 
verhandeling van die skrywer wat in die bronnelys vermeld 
word. 

Mm. J.D. Kriel 
Departement Volkekunde 
Universiteit van Pretoria 
PRETORIA 

1. Inleiding 

Die Tlokwa wat teen ongeveer die aanvang van die ag­
tiende eeu suidwaarts oor die Vaalrivier migreer het, het 
na hul aankoms te Moremolelle (Wakkerstroom) in twee 
groepe verdeel, naamlik die senior groep bekend as die 
Batlokwa ba Mokgalong onder die gesag van Tsotetsi en 
'n junior groep onder die gesag van Motonosi. Laasge­
noemde groep wat as die Batlokwa ba Mokotleng bekend 
staan, het na die gebied rondom en wes van Sefate 
(Verkykerskop) tussen die huidige Vrede en Harrismith 
verhuis. Motonosi se kleinseun Mokotjo is hier met' Ma­
nthatisi (Monyaduwe) 'n vrou uit die Sia getroud en drie 
seuns naamlik Sekonyela, 'Mota en Kakudi is uit die 
huwelik gebore. By Mokotja se dood in 1813 was sy erfop­
volger Sekonyela nog minderjarig en het 'Manthatisi as 
regentes opgetree (Kriel 1982a:24-27). 

In die winter van 1822 het die Hlubi van Pakadita in hul 
vlug voor die Ngwane van Matiwane vanuit Natal oor die 
Drakensberge getrek en 'n plunderaanval op die Tlokwa 
gedoen. Hiermee is die tydperk wat as die Difaqane 
bekend staan, vir die stamme wat wes van die Drakens­
berge woonagtig was, ingelui. Gedurende hierdie tydperk 
het die Tlokwa net soos talle ander stamme, 'n swerf- en 
plunderbestaan gevoer (Kriel 1982b:22-26). Teen die 
begin van 1826 het die Tlokwa hulle teJwalaboholo in die 
Ficksburgdistrik gevestig. Groot getalle vlugteline en 
brokstukke van stamme wat tydens die chaos van die 
Difaqane uit hul voormalige tuistes verdryf is, het hierna 
by die Tlokwa aangesluit en Sekonyela as leier aanvaar. 
Verder na die suide rondom Thaba Bosiu het daar op 
dieselfde tydstip 'n soortgelyke konsentrasie van mense 
onder die leierskap van Moshoeshoe I plaasgevind. Die 
twee groepe onder die gesag van Sekonyela en Moshoe­
shoe I het tot 1853 in voortdurende vyandskap geleef en 
wedersydse plundertogte was aan die orde van die dag 
(Kriel 1982b:26-34). In November 1853 is die Tlokwa in 
'n verrassingsaanval deur Moshoeshoe I uit mekaar ge­
jaag en Sekonyela en 'n klein groepie volgelinge verhuis 
na 'n kort periode van verblyf in Winburg en Bloem­
fontein na die Herschelldistrik. Hier is Sekonyela op 20 
Julie 1856 oorlede. Sowat drie Tlokwastamme het metter­
tyd uit hierdie klein oorblyfsel van die senior afkomslinie 
van die Batlokwa ba Mokotleng ontwikkel, naamlik die 
starn te Mokgotlong, die te Mt. Fletcher en die te 
Quthing (Kriel 1982b:34). 

2. Hergroepering onder 'Mota 

Soos hierbo vermeld is, het die Batlokwa ba Mokotleng en 
diegene wat by hulle aangesluit het sedert 1826 'n groot 
gt:bied rondom Jwalaboholo beset. Een van die grootste 
statte was Makosane, sowat 30 km oos van die hoofstat 
Marabeng (Merabing), onder gesag van morenana 
(ramotse) 'Mota, die jonger broer van Sekonyela en 
tweede seun van 'Manthatisi. Hierdie stat (motse) is in 
1836 deur Arbousset en Daumas besoek en in hulle 
beskrywing vermeld hulle dat this town is composed of 
different groups of houses on a widespread elevated table 
land . .. At the foot of the table land flows the Tlotse, 
I here a rapid stream which may be regarded as the se­
cond source of the Caledon. On all sides, the eye rests on 
rich and fertile valleys, fields of millet and maize and 
numerous herds of oxen and sheep which are tended by 
young shepherds (Arbousset en Daumas 1968:48). Hier­
die motse was dus gelee in die betwiste gebied wat op 7 
Desember 1848 deur Sir H.G. Smith aan Sekonyela 
toegese is (Kriel 1982b:32). 

Op die tydstip toe Moshoeshoe die verpletterende aanval 
op Jwalaboholo gemaak het, was 'Mota en 'n groot aantal 
van die mans van Makosane volgens informante by die 
veeposte dieper die berge in (vgl. ook Lagden 
1909:169-170). Hier het hy berig ontvang dat Jwala­
boholo verower is en dat Sekonyela verdwyn het. Omdat 
'Mota baie minder militant van geaardheid was as Sekcin­
yela en waarskynlik besef het dat dit in elk geval nutteloos 
sou wees om weerstand te bied, het hy 'n boodskap na 
Moshoeshoe gestuur waarin hy gevra het om toegelaat te 
word om ongemolesteerd met sy volgelinge op Makosane 
te bly woon onder die oppergesag van Moshoeshoe. Hier­
die versoek is toegestaan onder voorwaarde dat Moshoe­
shoe se oppergesag erken word. Moshoeshoe wat sy seuns 
en senior verwante reeds vir etlike jare as ondergeskikte 
hoofmanne oor gedeeites van die vreemdelinge wat by 
hom aangesluit het, aangestel het, het 'Mota nog as 
direkte gesagvoerder van sy Tlokwavolgelinge bly erken. 
Volgens sommige informante was 'Mota egtet; onder­
geskik aan Molapo en dit Iyk na 'n sterk waarskynlikheid 
want die gebied wat deur die oorwonne Tlokwa ontruim 
is, was divided among several clans, subjects or vassals of 
the Basuto, Molapo and Molt"tsane obtazning the best 
portions of it (Theal 1964 IlIa:ix; vgl. ook Widdicombe 
1891:40). 

Volgens 'n memorandum van Robert Moffat van 18 
Januarie 1854 het ook 'Mota se vrou se broer, Letlaha en 
twee ander Tlokwaleiers, Ratsebe en Mokotla, hulle aan 
Moshoeshoe se gesag onderwerp (TheaI196411:96). Hier­
die mense en hulle volgelinge is waarskynlik deur 
Moshoeshoe as behorende tot die onderdane van 'Mota 
beskou want verskillende persone wat die Tlokwa voor 
1853 besoek het, wys daarop dat 'Mota baie meer gewild 
was onder die Tlokwa as Sekonyela self en dat hy 'n baie 
groter aanhang as laasgenoemde gehad het. 'n Baie groot 
getal van Sekonyela se volgelinge het na 1853 gevolglik by 
'Mota aangesluit (Theal 1964 IlIa:ix). Moffat is daarom 
waarskynlik heeItemal korrek wanneer hy beweer dat the 
real cause ofSekonyela's not wishing to return at once (na 
sy neerlaag teen Moshoeshoe) was the circumstance of his 
brother Mota retaining the greatest number of cattle and 
the consequent likelihood of his being in future regarded 
as the most influential Chief (Thea I 196411:96). 

Vit die optrede van 'Mota in 1853, is dit baie duidelik dat 
sy aanvanklike versoek om as onderdaan van Moshoeshoe 
erken te word, bloot daarop gemik was om tyd te wen. 
Volgens informante het hy onmiddellik na afloop van die 
vyandelikhede aan sy volgelinge opdrag gegee om al hulle 
beeste by die veeposte bymekaar te bring en aile graan 
wat nog geoes kon word, te versamel. Hierdie opdrag is 
stiptelik uitgevoer en aan die begin van 1854 het 'Mota en 
sy volgelinge ooswaarts deur die huidige Lesotho begin 
trek. Hulle volg die kort roete na Natal, oor Mokgotlong 
en deur die bergpas wat vandag nog bekend is as Lekgalo 
la 'Mota (poort van 'Mota) tot in die omgewing van die 
huidige Bergville. Volgens Steytler het Sir Theophilus 
Shepstone geurees dat die strydlustige Batlokwas moeilik­
hede sou veroorsaak en het Mota aangese om pad te gee 
uit Natal (Steytler 1932:41). In geen amptelike doku­
mente kon daar gegewens omtrent die Tlokwa se verblyf 
in die Bergvilledistrik verkry word nie. Dit kan gevolglik 
nie met sekerheid gese word wanneer hulle die gebied 
verlaat het nie. Volgens Tlokwa-informante het hulle ver­
trek nadat die eerste oes ingesamel was, wat impliseer dat 
hulle teen die helfte van 1855 moes begin wegtrek het. 
'Mota, wat klaarblyklk die ideaal gekoester het om weer 
die eertydse glorie van die Tlokwa te herstel, sou na bewe­
ring tydens die vertrek uit Natal, sy begeerte uitgespreek 
het om na die vroeere woonplek by Sefate terug te keer. 
Hy en sy volgelinge trek gevolglik met die Oliviershoekpas 
na die Vrystaat maar moes by hul aankoms in die gebied 
verne em dat die gebied rondom Sefate reeds in plase 
verdeelen deur Blanke boere beset was. Hulle vestig 
hulle gevolglik by die Binghamsberge suid van Harri­
smith waar hulle vir ongeveer 'n jaar lank woonagtig was. 
Dit was vermoedelik tydens hulle verblyf aldaar dat 'Mota 
na Struben, die Magistraat op Ladysmith, gereis het to 
ask to be allowed a location in Natal (Orpen 1908:211). 
Hy het sy vrou en sy seun Hlubi saam met 'n sekere Piet 
Fourie na Harrismith laat reis waar hulle deur die broer 
van J.M. Orpen, naamlik Arthur Orpen onder besker­
ming geneem is totdat 'Mota teruggekeer het. Mota came 
back from Ladysmith . .. and said that Captain-Struben 
had refused to allow him a residence in Natal . .. My 
brother Arthur with permission of Government, allowed 
Mota to settle for a time on the Harrismith commonage 
(Orpen 1908:292). Aan die begin van 1856 verskuif die 
gedeeite van die starn wat nie reeds by Blanke boere in 
diens getree het nie, gevolglik na Harrismith en vestig 
hulle teen die hange van die Kingshill wat vandag nog by 
die Tlokwa bekend is as 'Moteng. 

3. Die invloei van Sothogroepe in die Harrismith­
distrik 

Kort na hulle aankoms te 'Moteng (Kingshill) het die 
Tlokwa deelgeneem aan die eerste strafekspedisie teen die 
Kgolokwe van Wetsi. Laasgenoemde en sy volgelinge was 
reeds vir 'n geruime tyd in Witsieshoek woonagtig van­
waar hulle aanhoudend plundertogte op die plase 
uitgevoer het (vgl. ook Stals 1971:30). Op 12 Mei 1856 
rapporteer Kommandant-Generaal L.R. Botha, die 
aanvoerder van die strafekspedisie, in 'n brief aan die 
Vrystaatse President dat hy en sy burgers op die 7de Mei 
by die Liebenbergsvlei aangekom het waar hulle ontmoet 
is deur Veldkornet Hatting met 31 mann en en Mota de 
broeder van Sekoniela die te Harrismith woont, met 27 
mannen te paard - 12 waarvan hadden geweeren (OV­
SA, GS 141(a)). Hoewel heelwat vee deur die strafekspe-

disie buitgemaak is, was daar geen sprake van 'n oorgawe 
deur Wetsi en sy volgelinge nie want die burgers was 
haastig om huiswaarts te keer sodat op die 23ste Mei die 
laer in groot wanorde opgebreek het sonder om ag te gee 
op die bevele van die Kommandant-generaal (Baden­
horst 1944:27). 

In opdrag van die Vrystaatse President, het Orpen, die 
Landdros van Winburg, in Junie 1856 'n tweede straf­
ekspedisie georganiseer wat daarin geslaag het om Wetsi 
en sy volgelinge geheel en al uit Witsieshoek te verdryf 
(vgl. Badenhorst 1944:29-31). Uit 'n brief van Orpen aan 
die Staatsekretaris op 21 Junie 1856 blyk dit dat 'Mota en 
sowat 30 van sy stamlede ook aan hierdie strafekspedisie 
deelgeneem het (OVSA, GS 1401(a)). 

Tydens die sitting van die Vrystaatse Volksraad in 
Oktober 1856 is daar oorweging daaraan geskenk om die 
gebied in Witsieshoek wat deur die Kgolokwe ontruim is, 
aan 'Mota en sy volgelinge beskikbaar te stel vanwee 
laasgenoemde se hulp in die strafekspedisies teen Wetsi. 
Uiteindelik is 'n voorstel van onder meer Orpen 
aangeneem dat aan die Staatspresident opgedra word om 
aan 'Mota, solank as wat hy hom goed gedra, 'n stuk 
grand te gee in 'n deel van die distrik waar die Tlokwa as 
buffer kon dien teen die plundertogte van die Boesmans. 
Die voorstel moes egter eers aan die inwoners an die 
naburige wyke voorgele en hul toestemming verkry word 
(Badenhorst 1944:34). 

In die Volksraadsitting van 1857 is 'n brief van Komman­
dant C.J. de Villiers in behandeling geneem waarin dit 
duidelik gestel is dat die Blankes van die Harrismith­
distrik nie daarvoor te vinde was om weer 'n groep 
Swartes in Witsieshoek toe te laat nie (Badenhorst 
1944:34). Daar was selfs op hierdie stadium al onte­
vredenheid by die inwoners van Harrismith oor die teen­
woordigheid van die Tlokwa van 'Mota by Kingshill om­
dat dit aanleiding gegee het tot die deurmekaarloop van 
beeste en die uitkap van die brandhout op diePlatberg. 
Harrismith se inwoners kla onder meer ook dat bediendes 
hul diens verlaat en saam met die Mota's leeg Ie en niks 
doen nie (Steytler 1932:42). Die gevolg was dat die 
Volksraad 'n voorstel aangeneem het dat 'n byeenkoms 
van belanghebbendes bele moet word ten einde te 
bepalen waar in het dIstrict van HarTlsmith een gedeelte 
open Gouvernementsgrond aan Mota zoo lang hy zich 
goed gedraagt, zal worden aangewezen (Badenhorst 
1944:35). Voordat daar aan hierdie besluit uitvoering 
gegee kon word, het daar egter verskeie gebeurtenisse 
plaasgevind wat belanglike implikasies sou he vir die 
Sothogroepe in die Oos- Vrystaat. 

In 1858 het Hlomise (Klein August), die seun van Wetsi, 
en 'n aantal van sy Kgolokwevolgelinge vanaf Aasvoel­
krans naby Bethlehem, waar hulle sowat vier jaar lank 
woonagtig was, in die Harrismithdistrik aangekom 
(Steytler 1932:42). Hierdie Kgolokwe het hulle begerig 
verklaar om as onderdane van 'Mota gereken te word. 
Klein groepies Tlokwa wat nie in 1854 saam met 'Mota 
die Ficksburgdistrik verlaat of saam met Sekonyela na die 
Herschelldistrik vertrek het nie, het ook voortdurend in 
die Harrismithdistrik aangekom. Die Volksraad het 
gevolglik die Landdros van Harrismith gemagtig om aan 
hierdie Tlokwa en Kgolokwe toestemming te gee om in sy 
distrik te kom om hulle onder Mota te stel of by die 

burgers te vestig in soverre dit ooreenkomstig IS met die 
veihgheid van sy dlstrik (Badenhorst 1944:35). Die gevolg 
hiervan was dat aile Sothopersone en -intrekkers in die 
Harrismithdistrik in die daaropvolgende jare as "Motas" 
bestempel is. 'n Groot deel van die Tlokwa-intrekkers het 
hulle te 'Moteng gevestig terwyl Hlomise en sy volgelinge 
op Swartklip (162), een van Kommandant De Villiers se 
plase aan die Meulrivier hul intrek geneem het. Toe die 
Kommandant later na Rietvlei naby Nelsonskop getrek 
het, het Hlomlse saam gegaan (Steytler 1932:42). Hoewel 
hierdie Kgolokwe in die daaropvolgende jare nog 'n groot 
rol in die geskiedenis van die Vrystaat gespeel het, het 
hulle later in losse eenhede verbrokkel. Volgens Baden­
horst (1944:36) woon sommige by boere op plase. Een 
groep wat onder 'Mota se gesag was, het in die distrik 
Nqutu in Natal onder Wetsi se kleinseun Lewatle te lande 
gekom terwyl 'n derde groep anderkant die Vaalrivier 
naby Standerton woon op 'n plek genaamd 'Phosa­
Moletsi'. 

Die toename in die getal volgelinge van 'Mota te 'Moteng 
het vir die Blanke inwoners van Harrismith toenemende 
probleme besorg en in Februarie 1858 en weer in Julie 
1860 het die Volksraad besluit dat Mota moes padgee 
(Steytler 1932:42). Op 28 Julie 1860 word byvoorbeeld 'n 
voorstel aanvaar dat die Volksraad 'n kommissie sal 
aanstel ten einde die beste wijze te beramen waarop ... 
Mota en zyn volk kan verplaatst worden (VRN 
1859-1863). Die Vrystaatse President het op die 15de 
Januarie 'n openbare byeenkoms op Harrismith bele en 
volgens die Volksraadsnotule van 27 Februarie 1861 is 
C.J. de Villiers by die geleentheid aangestel as opziener 
over dat gedeelte der grensen van het dIstrict Harrlsmith 
waar Mota en zyn volk geplaats zyn (VRN 1859-1863). 
Dit is nie duidelik watter opdrag daar aan 'Mota gegee is 
en waar die grond was wat aan sy volgelinge beskikbaar 
gestel is nie. 'Mota het klaarblyklik nie van die aanbod 
gebruik gemaak nie, want in Augustus 1861 het hy die 
distrik verlaat en het vir 'n paar jaar gewoon, blykbaar 
met die toestemming van Shepstone, aan die voet van 
Tintwapas z'n Natal (Steytler 1932:42). 

In 1864 arriveer daar weer eens 'n aansienlike getal 
Tlokwa in die Harrismithdistrik. Die grootste gedeelte 
van hierdie aankomelinge het bestaan uit die voormalige 
volgelinge van Nkgahle van die Batlokwa ba Mokga10ng 
wat hulle na Sekonyela se neerlaag in 1853 onder die 
gesag van Moshoeshoe geplaas het. By hulle aankoms in 
die Harrismithdistrik was hulle onder die leierskap van 
Nkgahle se kleinseun Leteka maar ooreenkomstig die 
Volkraadsbesluit van 1858 is hulle, net soos die Kgolokwe 
van Hlomise, as "die volk van Mota" gereken, hoewel 
'Mota self op daardie tydstip reeds op Tintwa woonagtig 
was. Hierdie Tlokwa het hulle teen ongeveer 1860 aan die 
Sandrivier gevestig en met die grensbepaling van Sir 
Philip Wodehouse in 1864 het die streek deur hulle be­
woon aan die Vrystaatse kant' geval en daar hulle nie na 
Basoetoeland wou gaan nie, het hul besluit om na die 
oorspronklike woonplek van die stam (langs MeulTl'vier en 
Holspruit) te trek (Steytler 1932:42). 

Met die toestemming van die Vrystaatse regering het 
hulle hul op plase van Kommandant C.]. de Villiers en op 
onbewoonde spekulasieplase gevestig. Leteka self, het 
hom op 'n onbewoonde plaas van 'n sekere Nourse oos 
van Verkykerskop, nader aan Memel gevestig (Steytler 

1. Ngwanana 

113. 
114. 
115. 
116. 
117. 
118. 
119. 
120. 
121. 
122. 
123. 
124. 
125. 
126. 

2. 'Mamatjhaya 
3. ' Madietsela 
4. 'Mamongana 
5. 'Mampeei 

2. 'Mamoepi 
• 3·'.Masetshwana 

2. 'Malehoha 
3. ' Malebona 
4. 'Makabai 
5. 'JIlangwana 

2. 'Madikopotso 
5. 1 Mamokgalaka 
4. 'Mahamela 

2. 'Maopeng PATSO -----' PHOBOLA Pokane 
3. 'Mapatso~ 1. 'Maphobo1a 1. 'MaPOkane-------c: Sera 

L MOROPOTSANA -----4 Matome1a 
1. 'MamotOPlt:ia --...t. SE:KHUKHUNI 

'.'-~""-, "'-'-"1 Motonosi 
Leputla 
Sekamotho 
Koos 
MatlO'te 
'Mal"1lasopha 
Boaehla 
'MABESEL£ 

1.Dikgapal MatHi Nthatisi 
'Mapatso 
LEKUNUTU 
Koos 
'Mamoletsane 
Mankwe 
Maeilo 

4·Semonoko 
5. 'Mamaime 
6.' Maletahuisa 
7. ' .Matomi 

2. 'Makele110 
3. 'Matiieetso 

• 'Mampine 
4 • 1 Mamphali nyane 

6. 'Makakudi--------:& KAKUDI 
7. 'Makgapetai 
8.'Maeetloboko 

1932:43). Na die tweede Basotho·oorlog (1865) het 'n 
verdere groep Batlokwa ba Mokgalong onder Lesala, die 
jonger broer van Leteka, in die distrik aangekom. Hyen 
sy volgelinge het hulle ook aan die Meulrivier, vermoe­
delik op die plaas Swartklip (162) van Kommandant C.J. 
de Villiers gevestig (Steytler 1932:43). Laasgenoemde is 
deur die Vrystaatse Regering belas met die toesig oor al 
hierdie aankomelinge en het as vergoeding vir sy dienste 
R120 per jaar ontvang terwyl daar ook op 7 Maart 1864 
besluit is om hom te ontslaan van de betaling der recog· 
nitie . .. en verder van de betaling der heerenregten op 
die koopzom dier plaatsen (VRN 1864·1866; vgl. ook 
Steytler 1932:43). Dat hierdie mense nog steeds verkeer· 
delik as "volk van Mota" beskou is, blyk uit die Volks· 
raadsnotule van 15 Junie 1866 op welke dag 'n voorstel 
aanvaar is dat de Raad draagt aan ZHEd. den Staats· 
president op voorlopige schikkingen te maken met den 
heer C.j. de Viltiers, om het volk van Mota op de drie 
plaatsen van den heer de Viltiers te laten blyven (VRN 
1864-1866). 'n Gelykluidende voorstel is op 11 Mei 1869 
aanvaar (VRN 1869·1871). 

Met die uitbreek van die tweede Basotho·oorlog (1865) 
het sowel die Kgolokwe van Hlomise as die Tlokwa van 
Leteka krygsdiens gedoen. Eersgenoemde se kommando 
het bekend gestaan as die "Witlappe" en laasgenoemde se 
kommando as die "Rinkhalse" omdat die een groep wit 
linnelappe om die nek en die ander wit lappe voor die 
bors moes dra om hulle te onderskei van die Basotho teen 
wie daar geveg is (Steytler 1932:44). Vir sowat agt jaar 
lank het die Tlokwagroepe betreklik rustig op die plase 
van Kommandant De Villiers gewoon maar na 'n insident 
in 1873 (vgl.Steytler 1932:60·63) het hulle, vergesel van 
die Kgolokwe van Hlomise, na die buurt van die huidige 
Memel getrek waar hulle op die plase van die here Green 
en Nourse gewoon het. In 1879 het sommige van hulle op 
versoek van Shepstone en 'Mota se seun Hlubi, na Natal 
gegaan om krygsdiens te lewer. Drie en dertig jaar later 
het hulle nasate aanspraak gemaak op groot gedeeltes 
van die distrikte Harrismith en V rede op grond van die 
beweerde lewering van 7 000 beeste aan Kommandant 
De Villiers in 1870 (Steytler 1932:63·64). Die nasate van 
hierdie mense is vandag oor 'n wye gebied verstrooi. So 
byvoorbeeld is daar verskeie lede van die Batlokwa ba 
Mokgalong te Roadside, Harrismith, Vrede, Frankfort en 
Reitz woonagtig waar hulle die gesag van leiers, wat 
almal nog die leloko-naam Tsotetsi dra, tot 'n groot mate 
nog erken terwyl 'n aansienlike getal Kgqlokwevolgelinge 
in die Wakkerstroom·Amersfoortgebied en die distrik 
Kestell woonagtig is. 

Na 'n verblyf van enkele jare aan die voet van die Tint­
wapas, het 'Mota ensy oudste seun Tabana (Hlubi) na 
die buurt van Estcourt en Weenen vertrek. Tabana is in 
die Ficksburgomgewing gebore waar hy na 'n periode van 
vriendskap tussen 'Mota en Pakadita, die naam Hlubi 
ontvang het. . 'n Junior seun van 'Mota, genaamd 
Letswaka (Koos/Moropotsana) het egter met 'n aantal 
volgelinge op Tintwa agtergebly. 'Mota self is kort voor 
1870 op die plaas Kwaggashoek in die buurt van Estcourt 
oorlede (Steytler 1932:42). 

Na 'Mota se dood het sy seun Hlubi as stamhoof oorge· 
neem en hy en sy volgelinge het vir etlike jare aan die 
Klein Tugelarivier gewoon. By verskeie geleenthede, 
byvoorbeeld tydens die Langalibalelerebellie (1873) en die 

Zulu-oorlog (1878·79), het hierdie Tlokwa, met die 
medewerking van sommige van die volgelinge van 
Hlomise en Leteka, waardevolle krygsdiens vir die Britse 
Regering in Natal gelewer (vgl. Chadwick, ongedat.). 
Woongebied is daarom aan Hlubi en sy volgelinge in die 
Nqutudistrik beskikbaar gestel. He was ten created one of 
the Thirteen Kinglets under Sir G. Wolseley's Settlement 
... and he and his people have continued on many occa­
sions to render most valuable military service to the 
British Government ... including the late Boer War 
(ZLDC 1905:33). Die starn woon vandag nog in die 
Nqutudistrik (31·165 volgens Van Warmelo 1935:99). 
Die Tlokwa van die distrik Impendle (31·170 volgens Van 
Warmelo 1935:99), wat hul herkoms na 'n jonger broer 
van Sekonyela terugvoer, het teen ongeveer 1880 van die 
Nqutuseksie weggebreek en hulle op plase in die distrik 
Impendle gevestig. Ander- Tlokwagroepies wat tot hierdie 
eenheid behoort, woon ook nog verspreid in die Estcourt· 
distrik. 

4. Die lotgevalle van die volgelinge van Koos Mota 

Met die uitbreek van die tweede Basotho·oorlog (1865) 
het Koos 'Mota met 'n aantal van sy stamlede vanaf Tint· 
wa hulle vir krygsdiens aangemeld en hulle by die soge· 
naamde "Witlappe" van Hlomise aangesluit. Koos 'Mota 
self, was tydens die oorlog baie vir die Vrystaatse regering 
werd aangesien hy in sy kinderjare werksaam was in die 
huis van 'n sekere meester Moll en Hollands betreklik 
goed magtig was (Steytler 1932:44). Kort na die aanvang 
van die oorlog het Moshoeshoe se seun Molapo 'n aanvals· 
mag onder Letswana na die Oos· Vrystaat uitgestuur. Na 
die moord op 5 Blanke transportryers wat vanaf Durban 
na Pretoria onderweg was, het die invallers 'n wag by die 
transportwaens geplaas en zijn vervolgens naar Natal 
gereden van waar zij in den namiddag terugkwamen met 
een groot aantal paarden, ossen en schapen (Theal 1964 
IIIa:372). Steytler (1932:44) voer aan dat dit onbekend is 
of Koos 'Mota se deelname aan die oorlog verantwoor· 
delik was vir die inval in Natal. Dit was egter wei die geval 
en volgens informante het heelwat van die beeste wat 
weggevoer is, aan Koos 'Mota behoort. Vir die Natalse 
regering was die gebeurtenis 'n groot verleentheid en 
nadat Molapo in Desember 1865 kompensasie vir die 
gesteelde vee betaal het (vgl. Steytler 1932:56), is 'Mota 
deur die Natalse regering aangese om die gebied te 
verlaat. Hy en sy volgelinge trek gevolglik vanaf Tintwa 
na die plaas Glen Urquhart (vgl. Orpen 1908: 115) van 'n 
sekere Macfarlane naby Binghamsberg in die suide van 
die Harrismithdistrik (Steytler 1932:44). 

Sover vasgestel kon word, het 'n senior broer van Koos 
'Mota, naamlik Patso in die omgewing van Tintwa agter· 
gebly toe 'Mota en sy volgelinge na Binghamsberg vertrek 
het. Patso was die oudste seun van 'Mota se derde vrou 
'Mankgedi wat ook die moeder was van Koos 'Mota. Om· 
dat 'Mota se tweede vrou 'Maopeng, onvrugbaar was, is 
Patso na haar hut oorgedra "sod'at sy getroos kon word". 
Toe 'Mota en sy erfopvolger Hlubi (Tabana) na die Est· 
courtdistrik vertrek het, het Koos en Patso egter agter· 
gebly en vanwee eersgenoemde se dienste as werknemer 
van meester Moll en later as tolk in die B<1sotho·oorlog, 
het hy heelwat meer prominensie as Patso begin kry. 
Gaandeweg het hy ook die mondstuk geword van die 
Sothobewoners van die Harrismithdistrik teenoor die 
Blanke owerhede. Dit wil voorkom asof Patso se seun 

Phobola later weI na diei/'Witsieshoekgebied verhuis het, 
want in Februarie 1932i'het laasgenoemde se seun Sera 
wat hom op die plaas Jansdeel (528) naby Swinburne 
gevestig het, be~eer dat hy uit Witsieshoek getrek het 
o~at'Silas, di7/seun van Koos 'Mota, na laasgenoemde 
se do~as sta;nhoof erken is. Hy het ?"evolglik gevra 0I? 
erken t~ \ord as gesagvoerder oor die TloKwa van die 
Swinburnegebied, maar om begryplike redes is die aan· 
soek van die hand gewys (Distriksrekordboek). 

In Augustus 1867 het Paulus Mopeli Mokgatjhane, die 
halfbroer van Moshoeshoe met sy volgelinge in Witsies­
hoek gearriveer (Steytler 1932:48; vgl. ook Stals 
1971:30-31). Mopeli het reeds sedert die einde van die 
tweede Basotho-oorlog (1865-66) pogings aangewend om 
as onderdaan van die Vrystaatse regering erken te word 
en hoewel die inwoners van die Harrismithdistrik steeds 
nog daarteen gekant was om Witsieshoek deur Sotho­
stamme te laat herbevolk, is Mopeli se aansoek tydens 'n 
Volksraadsitting wat agter geslote deur gehou is, gunstig 
oorweeg (Kok 1965:3) en by wyse van 'n traktaat van 1 
Junie 1867 is daar toestemming aan hom en sy volgelinge 
verleen om hulle in Witsieshoek te vestig (Theal 1964 
IIIb:783). Beheer oor hierdie mense sou uitgeoefen word 
deur 'n residensiele kommandant wat beklee sou word 
met die magte van 'n Landdros ooreenkomstig die voor­
siening wat reeds tevore daarvoor gemaak is in die Okku­
patie Wet van 1866 en Ordonnansie No.3 van 1866 
(OVS) (vgl. Mapena 1970:101-104). Die eerste komman­
dant van die Hoek was Jan Raath en na hom kmdte. L. C. 

Jacobsz en T. Montgomery. Na die Engelse oorlog is sake 
bestuur deur kmdte. GrifFths en Clarke (Steytler 
1932:48). 

Gedurende die Volksraadsitting op 23 en 24 Mei 1872, 
word 'n konsepordonnansie wat voorsiening maak vir die 
afbakening van lokasies vir die Sotho-inwoners van die 
Harrismithdistrik goedgekeur, In 'n brief van 31 Oktober 
1872 aan die "Kommissie van Bestuur van die OVS" 
vermeld Kommandant Raath dat Koos 'Mota wonende 
op de plaats Glenurquard, Distrik Harrismith, by my 
aanzoek gedaan heeft om met zijn onderhoorig volk, 
ongeveer 90 huisgezinnen, zich te Witzieshoek met ter 
woon, te mogen vestigen. Volgens die kommandant sou 
Koos 'Mota en sy volgelinge met gemak in die suidooste­
like gedeelte van Witsieshoek gevestig kon word sonder 
om Paulus Mopeli te benadeel en wei doordient in die 
uitgestrektheid slechts een bewoonde kraal bevindt 
(VRN-Bylae 1873:161-162). Tydens die Volksraadsitting 
van 15 Mei 1873 word die besluit van 24 Mei 1872 gevolg­
lik herroep en kon die Tlokwa na die aangewese gebied 
trek indien Paulus Mopeli daar niks op tee sou he nie. Dit 
sou egter nog 'n ge~uime tyd duur voordat Koos 'Mota 
van hierdie vergunning gebruik sou maak. Die rede hier­
voor is voor die hand liggend en word deur Kommandant 
Raath in 'n brief van 13 September genoem waar hy 
vermeld dat Cowis Motha is enegsins huiverig om naar 
Wetzieshoek te gaan, omrede dat de Bathlokwas en 
Basuthos oude vyande is (OVSA, GS 1254). 

5. Die vestiging in die Witsieshoekomgewing 

Die trek van die Tlokwa na Witsieshoek het eers teen Mei 
1875 'n aanvang geneem (vgl. Stals 1971:31), want op 29 
Mei 1875 rapporteer Kommandant Raath aan die 
Vrystaatse President dat Cowis Motha met zyne volge-

tingen, nu gebruik maak van het aanbot door het gouver­
nement aan hem gedaan, om naar Wetzieshoek te 
komen, en is reeds aan het trekken naar hier. Ik heb hom 
het deel van Wetzieshoek aangewesen tusschen de lyn van 
Natal, Elandsrivier en de plaats Patrickdale (OVSA, GS 
1254). Koos 'Mota vestig sy stat aan die voet van die 
bergspitse suidoos van die huidige stamkantore. Hierdie 
enkele stat het ooreenkomstig gebruik as Matswakeng 
bekend gestaan (van Letswaka, die prysnaam van Koos 
'Mota). Die vestigingsgebied het egter ook as Tsheseng 
bekend gewor~ omdat die starn by hul aankoms 'n gewel­
dige groot graanmandjie (tshese) daar aangetref het. In 
'n brief van 12 Februarie 1876 vra die kommandant 
toestemming van die President om Koos 'Mota se mense 
tot Julie uitstel te gee vir die betaling van hutbelasting 
omdat hulle zeer verarmd is en nie kon gaan werk nie 
aangesien hulle dit jaar nuiwe lande moest braak en 
zaaide (OVSA, GS 1254). 

In geen amptelike dokumente kon daar enige aanduiding 
gevind word van die voorwaardes waaronder Koos 'Mota 
en sy volgelinge in Witsieshoek toegelaat is nie en 'na':,!ll~' 
waarskynlikheid is daar nooit enige sodanige QoreenK6m~ , 
op skrif gestel nie. Dit is weI duidelik dat daar geen trak­
taat tussen 'Mota en die Vrystaatse regering gesluit is, 
soos in die geval van Paulus Mopeli nie. Verder is daar 
nie uitdruklik melding gemaak van die feit dat hy en sy 
volk ooreenkomstig Ord. nr. 3 van 1866 regeer sou word 
nie. N6g in die Onderwyswet nr. 10 van 1892 n6g in Wet 
nr. 9 van 1898 is daar sprake van Koos 'Mota of sy volk. 
Klaarblyklik het die Repubtikeinse Regering bedoel dat 
wat van toepassing was op Paulus Mopeli en sy volk, ipso 
facto ook vir die Batlokwa gegeld het ... (Badenhorst 
1944:204). Die gevolg hiervan was dat die status van die 
Tlokwastamhoof en die grens tussen die grondgebied van 
die Tlokwa en Kwena na 1875 voortdurend 'n twispunt 
tussen die twee stamme sou bly. In 1878 het Koos 'Mota 
vir die eerste keer duidelikheid probeer verkry oor die 
grondgebied wat in Witsieshoek aan hom en sy starn 
toegeken is en in 'n brief van 27 April 1878 versoek hy die 
regering om het stuk gronds waarop hy woont te doen 
afbakenen als voor hem, en de zynen, en P. Mopelie te 
gelasten zich met hem, en zyn Volk niet intelaten ... 
(OVSA, VR 156). Tydens die behandeling van hierdie 
versoek in die Volksraad op 26 Junie 1878 is daar 'n 
voorstel aanvaar dat dit aan die Staatspresident opgedra 
word eene VTiendschappelijke overeenkomst te treffen 
tusschen Paulus Mopelie en Cobus Mota, met betrekking 
tot de grond door hen respectievelijk te worden bewoond 
(VRN 1878). 

Volgens informante het Paulus Mopeli vanaf ongeveer 
1890 pogings begin aanwend om grondgebied van die 
Tlokwa in te palm op dieselfde subtiele wyse as wat 
Moshoeshoe in die Ficksburggebied, Tlokwawoongebied 
probe.er vervreem het. Na bewering het Hlajoane 
Mohale, Pheta Moloi en Philip Mopeli, onderdane van 
Paulus Mopeli, statte in Tlokwagebied gevestig. Koos 
'Mota is deur sy mense gewaarsku dat hierdie situasie pro­
bleme kon skep, maar aanvanklik het hy nie ag op die 
waarskuwing geslaan nie. Die gevolg was dat 'n groot 
gebied mettertyd deur die volgelinge van Mopeli beset is 
(Badenhorst 1944:205; vgl. ook brief van Montgomery 
aan M.T. Steyn op 31 Maart 1897: OVSA, GS 
R1122- RI166). Later is die gevaar egter weI besef want in 
'n brief van Koos 'Mota aan Kommandant Montgomery 

op 26 Maart 1897, kla hy oor hierdie uitbreiding (OVSA, 
GS RI122-RI166, 1897). Die Kwena het op hulle beurt 'n 
saak by Jacobs, die Magistraat van Harrismith, aanhang­
ig gemaak en beweer dat die Tlokwa geen aansprake op 
grondgebied in Witsieshoek het nie. SowelJacobsz as die 
prokureur Salmon Reitz na wie die saak later verwys is, 
het die bewering egter verwerp (Badenhorst 1944:205). 
Hierna word 'n poging aangewend om 'n duidelike grens­
reeling te tref want op 4 April 1897 vermeld Rosenzweig, 
die Landdros van Bethlehem, in 'n brief aan die Staat­
sekretaris, dat hy saam met Kommandant Jacobsz na 
Witsieshoek gegaan het om die grenslyn af te baken. 'n 
Sketskaart met 'n beskrywing daarby, is by die brief 
aangeheg en die bakens aan Koos 'Mota en die verteen­
woordiger van Paulus Mopeli uitgewys (OVSA, GS 
R1122-R1166; vgl. ook Badenhorst 1944:206). Vir 'n 
peri ode daarna was daar weinig nuwe verwikkelinge 
hoewel Paulus Mopeli tydens 'n vergadering aan die huis 
van L.C. Jacobsz op 14 Oktober 1897 oor Koos 'Mota 
gekla het "als hebbende hy het tractaat gebroken" (OV­
SA, GS RI122-RI166, 1897). 

Op daardie tydstip was daar reeds twee gevestigde 
Tlokwastatte (metse) in die Tlokwagebied, naamlik. 
Matswakeng, die hoofstat, en Makgemeng die motse ten 
noorde van Matswakeng waarin die verteenwoordigers 
van die Mokgalongseksie (Batiokwa ba Tsotetsi) wat saam 
met Koos 'Mota na Witsieshoek verhuis het, onder die 
gesag van Lekgema Tsotetsi woonagtig was. Diegene wat 
tot laasgenoemde afkomsgroep behoort het, was natuur­
lik almal die genealogiese en rituele seniors van die 
stamhoof hoewe! hulle die politieke gesag van Koos 'Mota 
erken het. Die murasies van albei die voorgenoemde 
metse, is vandag nog te sien. Ten noordweste van 
Matswakeng, nader aan die Namahadi (Elandsrivier) in 
die omgewing van die huidige Moeding, was daar ook 'n 
motse wat hoofsaaklik deur Kgolokwe bewoon is en waar­
van sommige inwoners reeds daar aanwesig was toe Koos 
'Mota in 1875 na Witsieshoek verhuis het. 

Nadat dit bekend geword het dat die Tlokwa 'n perma­
nente tuiste in Witsieshoek verkry het, het heelwat 
Tlokwa, sowel as lede van ander stamverbande, na die 
gebied getrek. Die gevolg daarvan was dat die bestaande 
metse, Matswakeng en Makgemeng stadig weswaarts en 
ooswaarts uitgebrei net. Die toestroming van mense na 
die gebied was egter bail' kleiner as wat 'n mens geneig 
sou wees om te verwag. Die geografiese ge'isoleerdheid, 
onherbergsaamheid en die min bewerkbare grond van die 
gebied, sowel as die be!astingverpligting, was hoofsaaklik 
vir hierdie trae toevloei verantwoordelik. Heelwat 
stamlede was natuurlik ook reeds op daardie tydstip by 
Blanke werkgewers op plase in die Harrismithdistrik in 
diens. 

Volgens Tlokwa-informante het die grensreeling van 
1897 die Tlokwa van heelwat grondgebied beroof en om­
dat daar vanwee die toestroming van mense na die stam­
gebied die behoefte aan die vestiging van 'n nuwe motse 
bestaan het, het Koos 'Mota op aandrang van sy 
raadslede opdrag gegeedat 'n nuwe motse Lehlakaneng 
(Rietpan) op die noordoostelike grens gevestig moes 
word. Die klaarblyklike doe! daarmee was om verdere 
indringing aldaar deur die volgelinge van Paulus Mopeli 
te verhoed. Koos 'Mota se erfopvolger Silas wat in 1877 
gebore is, sou as morenana oor Lehlakaneng gesag voer 

sodra hy sy eerste huwelik aangegaan het. Sy bevestiging 
as morenana, het sover vasgestel kon word tussen 1900 en 
1907 plaasgevind. 

In 1907 is daar 'n Reserweraad (Native Reserve Board of 
Management) in Witsieshoek in die Ie we geroep. Hierdie 

-Reserweraad het tot in 1953 bly voortbestaan (vgl. Ord. 
nr.6/1907; Prokl. nr. 164/1940; UG nr. 26/1951; Prokl. 
nr.135/1953 en Prokl. nr. 137/1953). Lede van albei die 
stamme in Witsieshoek het op die Raad sitting gehad en 
Mapena (1970: 179) wys tereg daarop dat the creation of 
the Boards . .. brought about a complex situation full of 
conflicts and problems, where the Reserve inhabitants 
were subjected to two governmental systems, namely, 
that of White a'uthority represented by the Native 
Commissioner and assisted by the Reserve Board, on the 
one hand, and that olthe chief and his tribal Council, on 

- the other (vgl. ook Unif: van SA, UG 26/1951). 

Aan die begin van 1912 het 'n nuwe grensgeskil tussen die 
Tlokwa en Kwena ontstaan. Hierdie keer was die twis­
punt 'n stuk grond aan die oostekant van die Namahadi 
wat deur Ntsane Mopeli vir die Kwena toegeeien is. Om­
dat die dokumente in verb and met die vorige grensreeling 
van 1897 intussen soek geraak het, is daar deur die 
owerhede gepoog om van L.C. Jacobsz en R.N. Rosen­
zweig wat destyds die grens afgebaken het, 'n uiteen­
setting daarvan te verkry. Koos 'Mota het se!fs op 'n 
tydstip in Mei 1912 die hulp van Z.J. de Beer, prokureur 
op Harrismith ingeroep met die oog daarop om regstappe 
teen Ntsane te neem (Tlokwa stamkantoor). In Junie 
1912 is die oorspronklike dokumente egter opgespoor en 
op 8 Julie 1912 het kommandant A.L. Clarke die suide­
like en noordoostelike grenslyn van die Tlokwagebied aan 
Koos 'Mota en Ntsane Mopeli uitgewys. Die westelike 
grens is op 14 Julie op dieselfde wyse aan die twee stam­
hoofde uitgewys (Tlokwa stamkantoor). 

Hoewel daar tot in 1945 nie weer van Blanke owerheids­
wee in die grensgeskil opgetree is nie, het aansprake op 
grond steeds 'n belangrike twispunt tussen die twee 
stamme gebly. Koos 'Mota het dan ook in Julie 1926 by 
die prokureur Z.J. de Beer navraag gedoen oor die 
moontlikheid om die betwiste grens deur 'n landmeter te 
laat opmeet (Badenhorst 1944:205-6). Sover vasgestel kon 
word, is daar egter nooit tot hierdie stap oorgegaan nie, 
aangesien die Magistraat van Harrismith van oordeel was 
dat die aangeleentheid in 1912 na wense afgehandel is. 

6. Die bestendiging van die Tlokwakapteinshuis 

Dit kan uit die voorgaande bespreking afgelei word dat 
die ontwikkeling van die Tlokwastam tot 'n nuwe onder­
skeibare eenheid onder uiters ongunstige omstandighede 
geskied het. Diegene wat in 1875 onder die gesag van 
Koos 'Mota na Witsieshoek getrek het, het as 'n betreklik 
losse eenheid van heterogene samestelling, in die gebied 
aangeland. Hierbenewens kon Koos 'Mota nie op seniori­
teit binne sy vader se lelapa aanspraak maak nie. Wan­
neer inform ante dan boonop beweer het dat Koos 'Mota 
'n baie "saggeaarde" man was, is dit verbasend dat hy 
nogtans as kaptein van die starn erken is. Dit is egter 
duidelik dat die geografiese ge'isoleerdheid van die 
Tlokwagebied, die herhaalde!ike grensgeskiIle en die 
algemene antagonisme van die Tlokwa jeens die Kwena 
wat uit die geskiedenis verklaarbaar is, nie aIleen verhoed 

het dat die Tlokwa deur die numeries stetker Kwena 
verswelg is nie maar ook die kapteinskap van Roos 'Mota 
bestendig het. Vir 'n baie lang periode het sy aanspraak 
op kapteinskap hoofsaaklik berus op die feit dat die 
woongebied in Witsieshoek aan hom persoonlik toegeken 
is. Hierdie feit word selfs deur diegene in die stamgebied 
wat die genealogiese seniors van die kapteinshuis is (vgl. 
die Batlokwa ba Tsotetsi en Batlokwa ba Sekonyela), 
erken. Informante het sonder uitsondering vermeld dat 
die politieke gesag van die opvolgers van Koos 'Mota 
erken word "omdat die Boere aan Koos 'Mota die grond 
gegee het vir sy hulp in verskeie oorloe". 

Die gesag van die regerende familie is kort na 1927 finaal 
bestendig toe Koos 'Mota kragtens die Swart Adminis· 
trasiewet, Nr. 38 van 1927, as "kaptein" erken is en siviele 
regsbevoegdheid ontvang het. Teen 1930 toe hy reeds 
sowat 90 jaar oud was, het hy egter nie meer die 
liggaamskrag gehad om aktief leiding te gee in starn· 
aangeleenthede nie. Tydens 'n stamvergadering op 21 
November 1930, het sy seun Silas gevolglik navraag ge­
doen by die Assistent· Kommissaris A. L. Clarke oor die 
moontlikheid om sy vader van die verpligting van starn­
hoofskap te "verskoon". Die owerheid was nie ongenee 
om. Silas as "kaptein" te erken nie, maar voordat daar 
effektief opgetree kon word, is Koos 'Mota op 2 Februarie 
1931 skielik oorlede. 

7. Slot 

Die etniese geskiedenis van die Tlokwa word deurgaans 
gekenmerk deur die hardnekkige instandhouding van 
regerende afkomslinies. Kort na hulle aankoms in die 
Wakkerstroomdistrik het die Tlokwa wat vanaf die 
Transvaal suidwaarts migreer het, 'n tweedeling beleef na 
twis binne die regerende afkomslinie. Twee afsonderlike 
Tlokwagroepe, die Batlokwa ba Mokgalong van Tsotetsi 
en die Batlokwa ba Mokotleng van Motonosi het so· 
doende hul beslag gekry. Drie generasies later, in 1822, 
het die Batlokwa ba Mokotleng die eerste Sothostam 
geword wat by die chaos van die Difaqane be trek is en tot 
1824 het hulle soos talle ander stamme 'n swerf- en 
plunderbestaan gevoer. Dwarsdeur hierdie tydperk van 
verwarring het die stamlede egter aan die regerende 
afkomslinie lojaal gebly. Na hul vestiging te Jwa1aboholo 
het Sekonyela, die agterkleinseun van Motonosi gepoog 
om sy gesag as stamhoof uit te brei. Hierdie pogings en 
die erkenning van sy gesag deur groot get aile mense van 
ander stamverbande wat na die chaos van die Difaqane 
by die Tlokwa aangesluit het, het Sekonyela egter in 
konfrontasie met Moshoeshoe I en sy onderdane gebring. 
In 1853 het 'n aanvalsmag van Moshoeshoe I die Tlokwa 
'n algehele neerlaag toegedien en het laasgenoemde uit 
die Ficksburgomgewing padgegee (vgl. Kriel 1982a en 
1982b). 

Die neerlaag teen Moshoeshoe I het egter nie die verdwy· 
ning van die regerende afkomslinie van die Tlokwa 
meegebring nie. Sekonyela self het met 'n aantal volge­
linge na die Herschelldistrik verhuis en uit hierdie 
oorblyfsel van die vroeere stamkern, het daar mettertyd 
nog 'n verdere drie stamhoofskappe ontwikkel naamlik 
die te Mokgotlong, die te Mt. Fletcher en die te Quthing. 

'n Junior groep onder die gesag van Sekonyela se jonger 
broer, 'Mota het na die neerlaag teen Moshoeshoe, hul 

tuiste aan die Hlotserivier verlaat en deur Natal na die 
Harrismithdistrik' verhuis. Dat die nuwe regerende 
afkomslinie wat op hierdie wyse sy beslag gekry het in die 
daaropvolgende twintig jaar bly voortbestaan het, is in­
derdaad merkwaardig. Dit lewer bewys van die stamlede 
se volgehoue hoogagting vir en lojaliteit teenoor die 
stamhoof. Die voortbestaan van die regerende afkoms­
linie is vanaf 1853 tot 1875 op verskillende wyses bedreig. 
Eerstens moes hulle gedurende hierdietydperk sonder 
vaste tuiste rondswerf dee Is omdat die Harrismithdistrik 
en aangrensende Natalse gebiede reeds in plaaseenhede 
verdeel en deur Blankes bewoon is en dee Is vanwee die 
onseker beleid van die onderskeie Blanke owerhede met 
betrekking tot die beskikbaarstelling van die woongebied 
aan intrekkende Swartes in die gebied. Tweedens het 
daar vanaf 1858 aansienlike getalle brokstukke van 
Sothostamme die Harrismithdistrik binnegestroom en 
hulle by die volgelinge van 'Mota aangesluit. Sommige 
van hulle was die genealogiese en rituele seniors van 
'Mota. Hoewel hulle laasgenoemde se gesag as stamhoof 
aanvaar het, het hul teenwoordigheid tog tot spanning 
binne stamgeledere en dus ook binne die regerende 
afkomslinie aanleiding gegee. Deels as gevolg hiervan het 
die starn na 1860 in twee afsonderlike stamgroepe 
verdeel. 'Mota en sy oudste seun Hlubi (Tabana) het na 
Natal vel"huis waar hulle volgelinge uiteindelik in die 
Nqutudistrik tot 'n afsonderlike stameenheid ontwikkel 
het. 

'Mota se tweede seun Patso, het na 'n periode van verblyf 
aan die voet van die Tintwapas, na die Harrismithdistrik 
teruggetrek. Sy nasate is tans onder meer in die Swin­
burne-omgewing woonagtig. Patso se jonger broer 
Letswaka (Koos) het met 'n aansienlikegetal volgelinge 
na die plaas Glen Urquhart naby Binghamsberg verhuis 
waar laasgenoemde as tolk en as mondstuk van die 
Swartes in die Harrismithdistrik 'n baie prominente rol 
begin speel het ten koste van sy ouerbroer Patso. Vanaf 
1875 het die volgelinge van Koos 'Mota na die Witsies­
hoekomgewing begin verhuis nadat permanente woon­
gebied aldaar deur die Blanke owerheid aan hulle beskik­
baar gestel is. 

Die Tlokwa wat die nuwe woongebied begin bevolk het, 
se get aile is gaandeweg aangevul met mense wat tot ander 
stamverbande behoort het. Daar het onder meer 'n groot 
aantal Batlokwa ba Mokgalong sowel as vroeere volge­
linge van Patso in die gebied aangekom. Hulle het egter 
alma I die gesag van Koos 'Mota as stamhoof aanvaar on­
danks die feit dat hulle genealogies sy seniors was. 'n 
Mens het hier dus 'n duidelike voorbeeld van senior 
afkomslinies wat onder 'n junior linie ingeskakel het om­
dat die reg tot gesagsuitoefening deur historiese omstan­
dighede na die junior linie verskuif het. Ook in hierdie 
geval het 'n regerende afkomslinie, nadat dit eenmaal tot 
stand gekom het, hardnekkig bly voortbestaan. '. 

Verskeie faktore het natuurlik die voortbestaan van die 
Tlokwa as starn en die instandhouding van die regerende 
afkomslinie bevoordeel. Die polities-administratiewe 
sisteem van die Tlokwa het die inskakeling van groot 
get aile vreemdelinge en groepe vreemdelinge moontlik 
gemaak en verseker dat daar net so os in die periode na 
die Difaqane, samegroeiing tot 'n nuwe eenheid kon 
plaasvind. Hierbenewens het die geografiese geisoleerd­
heid van die Tlokwa se woongebied in die Witsieshoek-

omgewing en die herhaaldelike grensgeskille met en 
algemene antagonisme jeens hul Kwenabure, nie aIleen 
verhoed dat hulle deur laasgenoemde verswelg is nie 
maar ook die stamhoofskap van Koos 'Mota bestendig. 
Op hierdie wyse is daar tydens die regeringstyd van Koos 
'Mota 'n stewige grondslag vir die voortbestaan van die 
nuwe regerende afkomslinie gele waarop sy erfopvolger 
Silas en sy kleinseun Wessels, na sy dood in 1931 kon 
voortbou. 

